
ТАҚРИЗ 
ба автореферати диссертатсияи Раҳмонов Ҳафиз Азизович дар мавзуи 
«Фазлиддин Муҳаммадиев ва таҳаввули ҳикояи муосири тоҷик (солҳои 
60-80-уми асри XX)» барои дарёфти дараҷаи илмии номзади илми 
филология аз рӯйи ихтисоси 10.01.01 - Адабиёти тоҷик; равобити адабӣ

Адабиёти даврони шуравӣ ҷузъи таркибии адабиёти тоҷик аст, 
ҳарчанд мудцате пайвандҳои таърихии худро аз адабиёти пурғановати 
классикӣ гусаста буд. Маҳз дар нимаи дувуми садаи пешин, шуруъ аз 
солҳои 60-ум адибони тоҷик бо истифода аз таҷрибот ва равишҳои 
адабии аврупоӣ ба воситаи адабиёти рус намунаҳои комилан тоза ва 
беназири назму насрро пешниҳод карданд. Дар ин марҳала дар насри 
бадеӣ таҳаввулоти чашмгире шуруъ шуд, ки дар саргаҳи он нависандаи 
соҳибқареҳа ва баистеъдоди тоҷик Фазлиддин Муҳаммадиев меистод.

Ин адиби хушном на танҳо аз равишҳои қолабӣ ва такроршавандаи 
насри реализми сотсиалистии солҳои 20-50-ум даст кашид, балки дар 
баробари истифодаи таҷрибаи адабии адибони руси ҳамзамони худ 
равиши тозаи тарҳи масъала дар асари бадеиро ба миён гузошт, ки 
дертар аз тарафи мунаққидон ҳамчун насри андеша ё насри 
равоншиносона унвон гирифт.

Дар осори гаронарзиши ин адиб ҳикоя ё ҳикоят ҷойгоҳи шоиста 
дорад ва сабаби шуҳрати бемисли ӯ дар адабиёти тоҷик низ маҳз ҳамин 
жанри хурди насри бадеӣ гардидааст. Нависанда бисёре аз вижагиҳои 
сабки фардии худ, аз қабили таҳлили равоншиносонаи шахсият ва дунёи 
дарунии қаҳрамон, тамаркуз ба андеша ва тафаккур дар атрофи масоили 
ахлоқӣ ва маънавиро аввал дар жанри ҳикоя ба намоиш гузошт ва 
минбаъд ҳам ба василаи онҳо намунаҳои тозаи ҳикояи тоҷикиро манзури 
адабиёт сохт. Ҳамчунин, навовариҳои сохторӣ ва мавзуие, ки нависанда 
ба ин жанр ворид намуд, аз ҷониби насли ҷавони нависандагон хуш 
пазируфта шуд ва бо ин роҳ ӯ дар шакл гирифтани равишҳои фардии 
эҷодии нависандагоне, ба мисли Сорбон, Урун Кӯҳзод, Ҷонибеки 
Акобир, Абдулҳамид Самад ва дигарон саҳм гузошт.

Ончунон ки аз мутолиаи автореферати Ҳафиз Раҳмонов бармеояд, 
ҳамаи ин масъалаҳо дар диссертатсияи ӯ бо унвони «Фазлиддин 
Муҳаммадиев ва таҳаввули ҳикояи муосири тоҷик (солҳои 60-80-уми 
асри XX)» матраҳ шудаанд.

Ин диссератсия аз се боб, 9 фасл ва хулосаву номгӯйи адабиёт 
иборат шудааст. Дар бобҳо ва фаслҳои ҷудогонаи пажуҳиш масоили ба

мавзуъ алоқаманд, аз ҷумла, мурур ба зиндагӣ ва ҷараёни рушди 
шахсияти адабии нависанда, масъалаҳои назариявии жанри ҳикоя дар 
нақди адабии тоҷик, баррасии ҷойгоҳи ҳикояҳои нависанда дар миёни 
ҳикояҳои солҳои 60-80-уми асри гузашта, муайян сохтани аносири 
пуркорбурди пайранг ва шеваҳои хоси пайрангсозӣ дар ҳикояҳои 
Фазлиддин Муҳаммадиев, шинохти тафовутҳои сабкии ҳикояҳои ҳаҷвии 
нависанда, баррасиии ҳикояҳои адиб дар қаринаи реализми сотсиалистӣ 
ва муайян сохтани инҳирофоти ӯ дар ин замина, таҳқиқи дарунмоя ва 
муҳтавои ҳикояҳои нависанда ва шинохти мавзуоти умумии эҷодиёти ӯ, 
баррасии шахсият ва равишҳои шахсиятсозӣ дар ҳикояҳои Фазлиддин 
Муҳаммадиев хеле муфассал баррасӣ шудаанд.

Агарчи роҷеъ ба осори бадеии Ф. Муҳаммадиев, махсусан насри 
бадеии ӯ пажуҳишоти зиёд анҷом шуда бошад ҳам, аммо, ба андешаи мо, 
ин таҳқиқ аввалин пажуҳиши мукаммалу бонизом дар шинохти 
мухтассот ва вижагиҳои ҳикояҳои Фазлиддин Муҳаммадиев аст. 
Инчунин дар ин рисола нахустин бор шеваҳои ривоятпардозӣ ва 
пайрангсозӣ дар насри муосири тоҷик дар мисоли ҳикояҳои Фазлиддин 
Муҳаммадиев баррасӣ ва муайян карда мешаванд.

Равишҳои таҳқиқ ва хулосаҳои ҳосилшуда дар ин рисола ҷанбаҳои 
назарии омӯзиши насри даврони шуравӣ, осори Фазлиддин 
Муҳаммадиев ва махсусан ҳикояҳои ӯро пурратар гардонида, дар 
таъйини арзишҳои ҳунариву адабӣ, зебоишинохтӣ ва дигар вижагиҳои 
эҷодиёти ӯ метавонад нақши бориз дошта бошад.

Роҷеъ ба мавзуъ ва масъалаҳои дар диссертатсия дарҷшуда муаллиф 
25 мақола нашр кардааст, ки 10-тои он дар маҷаллаҳои тақризшаванда 
чоп шудаанд. Ҳамин далел гувоҳи он аст, ки соҳиби диссертатсия 
таҷрибаи кофии таҳқиқи масъалаҳои адабиётшиносиро дорад.

Автореферати диссертатсия муҳтавои асосии корро инъикос 
кардааст. Тарҷумаи русии автореферат бо матни тоҷикии он пурра 
мувофиқат мекунад. Метавон хулоса кард, ки кор дар сатҳи хуби илмӣ 
анҷом ёфта, муаллиф тавонистааст, ба натиҷаҳои назаррас ноил гардад. 
Бо вуҷуди ин, дар автореферати диссертатсия чанд камбудӣ дида 
мешавад, ки барои бартараф намудани онҳо боварӣ дорем, муаллиф дар 
оянда кӯшиш хоҳад кард:

1. Агар дар боби дувум, ки масъалаҳои поэтикаи ҳикояҳоро баррасӣ 
мекунад, фасле махсус ҷиҳати пажуҳиши паҳлуҳои дигари ҳунари 
нависандагӣ, аз ҷумла ҳунари манзаранигорй, қиёфасозӣ, маҳорати 
характерофаринӣ илова мешуд, нависанда дар арсаи ҳунар бештар

падидор мешуд. Албатта, ин корро аз ҳисоби ихтисор кардани баъзе 
фаслҳои боби аввал иҷро кардан имкон дошт.

2. Хуб мешуд, ки муаллиф тибқи имлои нав корро аз таҳрир 
мегузаронд, зеро ҷо-ҷо ғалатҳои забонӣ роҳ ёфтаанд ва ниёз ба ислоҳ 
доранд.

Албатта, ин норасоиҳо ҷузъиянд ва арзиши корро кам намекунанд. 
Дар маҷмуъ, автореферати диссертатсияи Раҳмонов Ҳафиз Азизович дар 
мавзуи «Фазлиддин Муҳаммадиев ва таҳаввули ҳикояи муосири тоҷик 
(солҳои 60-80-уми асри XX)» ба талаботи мавҷуда ҷавобгӯ буда, 
муаллифи он сазовори дарёфти дараҷаи илмии номзади илми филология 
аз рӯйи ихтисоси 10.01.01 - Адабиёти тоҷик; равобити адабӣ мебошад.

